
Sažetak politike djelovanja
                                                                                                                          DECEMBAR 2011.

UNAPREĐENJE POLOŽAJA PORODILJA U BOSNI I HERCEGOVINI
UVOD
Izvještaji o napretku Bosne i Hercegovine u procesu europskih integracija, svake godine iznova potvrđuju da se stanje ljudskih prava u našoj državi sporo unaprjeđuje i pored svih zalaganja međunarodne zajednice. Pored svih oblika diskriminacije, izuzetno je izražena diskriminacija po osnovu spola kao i diskriminacija u ostvarivanju socijalnih beneficija. Prema brojnim analitičarima, ključna polazna osnova za ublažavanje rodne diskriminacije i jačanje društvenog kapitala, leži u uspostavljanju rodno odgovornih budžeta koji su bazirani na analizama uticaja stvarnih vladinih primanja i potrošnje na žene i djevojčice u odnosu na muškarce i dječake. Rodna nesenzibiliziranost budžeta dovodi, do povećane diskriminacije po osnovu spola, jer se ne ulaže podjednako u razvoj dječaka i djevojčica, odnosno muškaraca i žena, tako da značajan dio populacije (u slučaju Bosne i Hercegovine su to žene) ostaje na marginama razvoja, a samim tim se zanemaruje značajan dio društvenog kapitala. 
Uzimajući u obzir činjenicu da je razumijevanje koncepta rodno odgovornog budžetiranja u BiH još uvijek na niskom nivou, te očiglednu diskriminaciju žena u BiH u pogledu ostvarivanja prava po osnovu trudnoće, poroda i njege djeteta Udruženje VESTA iz Tuzle, u saradnji sa partnerskom organizacijom Udružene žene iz Banja Luke i finansijsku podršku Europske unije I UNWOMEN, implementira projekt Rodno odgovorno budžetiranje kao dio reformskih promjena na putu evropskih integracija i osnova za jačanje prava žena u BiH. Projektom je adresirana evidentna potreba za uvođenjem rodne odgovornosti u proces budžetiranja na svim nivoima, koja je iskazana u obavezama BiH na putu evropskih integracija. S druge strane projekt je specifično usmjeren na unapređenje 
položaja žena, ostvarivanjem ljudskih prava majki porodilja u BiH, vrlo ranjive grupe korisnica na čiji status direktno utiče raspodjela budžetskih sredstava koja nije rodno odgovorna. 
ANALIZA PROBLEMA
Očigledna rodna nesenzibilnost entitetskih i kantonalnih budžeta uvjetuje produbljivanje rodne diskriminacije, a žene u BiH to najviše osjete u vrlo osjetljivom periodu svog života. Naime, raspodjelom sredstava koja nije bazirana na evidentiranim potrebama izuzetno su ugrožene trudnice i porodilje, koje bi trebale ostvariti pravo na određene beneficije za vrijeme trudnoće, poroda i njege djeteta. U Bosni i Hercegovini ne postoji propis koji na jedinstven način uređuje ostvarivanje prava po osnovu trudnoće, poroda i njege djeteta. Reguliranje ovih prava je u nadležnosti entiteta, kantona i Brčko Distrikta, a od njihovih finansijskih (ne)mogućnosti i načina alokacija budžetskih sredstava ovisi u kojoj mjeri će se ona poštovati. Na žalost, značajan broj žena u BiH ne uspije ostvariti ova pravo upravo zbog rodne nesenzibiliziranosti bužeta čiji kreatori usmjeravaju sredstva na druge, „prioritetnije“ stavke.  

Isplata naknada za majke porodilje trenutno je vrlo neujednačena, a u  nekim dijelovima države se uopšte ne realizira. Porodilje u u FBiH dosta su u nepovoljnijem položaju, nego porodilje u  Republici Srpskoj. Prema federalnom Zakonu o osnovama socijalne zaštite, zaštite civilnih žrtava rata i zaštite porodica sa djecom, propisano je da se porodilji utvrđuje naknada u procentu od ostvarene plaće u periodu od šest mjeseci prije porođaja, a procent se utvrđuje propisima kantona. U pojedinim kantonima nemaju propise kojima je ova oblast  regulirana, što znači da porodilje u tim kantonima nemaju naknadu,, dok je u ostalim kantonima visina naknade različita. Nezaposlene porodilje svoja, zakonom propisana prava u okviru socijalne zaštite, ostvaruju samo u ograničenom obimu u zavisnosti od ekonomske moći pojedinih kantona ili općina. Naknade su vrlo niske i uglavnom jednokratne. U Republici Srpskoj ova oblast je regulirana Zakonom o radu, Opštim kolektivnim ugovorom, Zakonom o socijalnoj zaštiti, Zakonom o dječijoj zaštiti i Pravilnikom o ostvarivanju prava iz dječije zaštite. U Distriktu Brčko ovo pravo je utvrđeno Zakonom o zdravstvenoj zaštiti i naknada iznosi 100 posto od plate koju je porodilja imala u posljednja tri mjeseca, prije odlaska na porođajno odsustvo. 

Pored problema nedovoljne rodne odgovornosti budžeta, evidentan je problem nedovoljnog poznavanja prava majki porodilja zbog čega se i već  ponuđene mogućnosti ne realiziraju u dovoljnoj mjeri. Službenici  niti u jednom administrativnom državnom mehanizmu nisu zaduženi da majkama porodiljama ukažu na njihova prava i načine na koje će ih ostvariti. Iz više razloga, najveći broj porodilja ostaju uskraćene za pravo na naknadu, što povlači za sobom dalekosežne posljedice po zdravlje rođenog djeteta, majke i održivost cijele porodice. To se najviše ogleda u neizmirivanju obaveza po osnovu zdravstvenog osiguranja, zbog čega majke s djecom ne mogu ostvariti pravo na besplatno liječenje.

KAKO TO IZGLEDA U PRAKSI
Prava po osnovu trudnoće, poroda i njege djeteta u Federaciji BiH

U Federaciji BiH ne postoji propis koji na jedinstven način reguliše ostvarivanje prava iz oblasti zaštite porodice sa djecom u okviru kojih su i prava po osnovu trudnoće, poroda i njege djeteta.  Socijalna zaštita porodice i djece u FBiH je u nadležnosti federalne i kantonalne vlasti. FBiH je zadužena za donošenje zakonskog okvira, a kantoni za implementaciju i isplatu naknada. Isplata porodiljskih naknada u FBiH za žene majke u radnom odnosu utvrđuje se kantonalnim zakonima, a iznosi od 60 do 90 posto prosječne plaće. Naknade  za nezaposlene majke kreću se od 80 do 160 KM, zavisno od ekonomske moći kantona. 
U suštini, svako rješenje koje ne predviđa naknadu svakoj zaposlenoj majci za vrijeme odsustvovanja zbog trudnoće, poroda i njege djeteta u stopostotnom iznosu njene plate kao i novčanu pomoć svakoj nezaposlenoj majci čiji iznos treba biti utvrđen na temelju stvarnih potreba ili prosječne plate, je neprihvatljivo. Obzirom na neujednačen razvoj i različitu ekonomsku moć kantona, ovaj vid decentralizacije u FBiH postao je mehanizam provođenja institucionalne diskriminacije. 
Osnovna prava majki porodilja u FBiH okvirno su utvrđena Zakonom o osnovama socijalne zaštite, zaštite civilnih žrtava rata i zaštite porodice sa djecom
Osnovna prava majki porodilja u FBiH okvirno su utvrđena Zakonom o osnovama socijalne zaštite, zaštite civilnih žrtava rata i zaštite porodice sa djecom. Naime, članom 89. određeno je da su temeljna prava koje ostvaruje porodica sa djecom, između ostalih, naknada umjesto plaće ženi-majci u radnom odnosu, za vrijeme dok odsustvuje s posla radi trudnoće, porođaja i njege djeteta i novčana pomoć za vrijeme trudnoće i porođaja žene-majke koja nije u radnom odnosu. Članom 90. utvrđeno je da se način, postupak, organi i finansiranje ovih prava bliže uređuju kantonalnim propisima, s tim da se propisom kantona mogu utvrditi i druga prava porodice sa djecom. Prava zaposlenih majki porodilja regulirana su i Zakonom o radu FBiH. Ovim Zakonom utvrđeno je da zaposlenica za vrijeme trudnoće, porođaja i njege djeteta ima pravo na porođajno odsustvo u trajanju od jedne godine neprekidno (član 55) i da za to vrijeme ima pravo na naknadu plaće (član 72), bez detaljnijih odredbi o iznosima naknade. U skladu sa članom 93. Zakona o osnovama socijalne zaštite, zaštite civilnih žrtava rata i zaštite porodice sa djecom naknada umjesto plaće ženi-majci u radnom odnosu za vrijeme dok odsustvuje sa posla radi trudnoće, porođaja i njege djeteta, utvrđuje se u procentu od ostvarene plaće u periodu od šest mjeseci prije porođaja. Taj procenat, vrednovan na osnovu šestomjesečnog rasta plata u kantonu, utvrđuje se propisom kantona. Pravo na novčanu pomoć za vrijeme trudnoće i porođaja žene-majke koja nije u radnom odnosu također se uređuje kantonalnim propisima. 

Iako je Zakonom o osnovama socijalne zaštite, zaštite civilnih žrtava rata i zaštite porodice sa djecom koji je donesen 1999. godine propisano da su kantoni, radi provođenja ovog Zakona, bili dužni u roku od tri mjeseca od stupanja na snagu Zakona donijeti odgovarajuće propise i opće akte iz svoje nadležnosti (član. 103), još uvijek svi kantoni nisu donijeli propise kojima je regulirana oblast zaštite porodice sa djecom. Izostavljanje propisanih sankcija za kantone koji ne provode zakone produbljuju regionalne razlike i diskriminaciju.  Međutim, i u kantonima u kojima postoje propisi prisutna je neujednačenost u ostvarivanju prava. Različito su određene osnovice i procenti za obračunavanje naknade umjesto plaće za zaposlene majke porodilje dok su naknade za nezaposlene porodilje, ukoliko je to pravo regulirano, uglavnom jednokratne i u vrlo niskim iznosima. 

Prava po osnovu trudnoće, poroda i njege djeteta u Republici Srpskoj

Prava majki porodilja u Republici Srpskoj definisana su postojećom zakonskom regulativom na način da zaposlene porodilje imaju pravo na porodiljsko odsustvo i naknadu plate za vrijeme trajanja odsustva, dok nezaposlene porodilje imaju pravo na materinski dodatak prema posebnim socijalnim uslovima. 
U Republici Srpskoj naknada plate za vrijeme korištenja porodiljskog odsustva se isplaćuje u 100% iznosu utvrđene osnovice na teret Javnog fonda za dječiju zaštitu RS i to za period od 11 odnosno 17 mjeseci, a poslodavci isplaćuju naknadu za prvi mjesec porodiljskog odsustva. U skladu sa Zakonom o radu i Zakonom o dječijoj zaštiti poslodavac vrši isplatu naknade plate porodilji u visini propisanoj zakonom, a nakon izvršene isplate podnosi zahtjev za refundaciju isplaćene naknade neto plate porodilji centru za socijalni rad odnosno službi za socijalnu i dječiju zaštitu u opštinama koje nemaju formiran centar. Zakonom o dječijoj zaštiti je propisan rok za podnošenje zahtjeva za refundaciju koji iznosi 12 mjeseci od dana otpočinjanja porodiljskog odsustva majke za koju se traži refundacija. Refundacija isplaćene naknade plate poslodavcima se vrši sukcesivno, u okviru raspoloživih sredstava s tim što prioritet u isplati imaju poslodavci proizvodnih djelatnosti, tekstila, kože i obuće i njima se redovno vrši refundacija. 

Nezaposlene majke ostvaruju pravo na materinski dodatak pod uslovom da lična primanja, prihodi od pokretne imovine i katastarski prihod ne prelaze utvrđeni cenzus (100 KM po članu porodice). Ovo pravo se ostvaruje za prvo troje djece po redu rođenja u trajanju od jedne godine. Pravo na materinski dodatak regulisano je odredbama članova 15. i 16. Zakona o dječijoj zaštiti i maksimalno iznosi do 30% od prosječne plate ostvarene u privredi RS u prethodnoj godini. Rok za podnošenje zahtjeva za ostvarivanje ovog prava je 90 dana od dana rođenja djeteta, s tim da se u opravdanim slučajevim može produžiti. Javni fond za dječiji zaštitu, u skladu sa Odlukom o nominalnom iznosu materinskog dodatka i dodatka na djecu te cenzusima za ostvarivanje navedenih prava u 2010. godini i Finansijskim planom Fonda, vrši redovnu isplatu materinskog dodatka u iznosu od 100 KM po djetetu u trajanju od jedne godine. U 2009. godini  pravo na materinski dodatak ostvarilo je prosječno 3300 majki, a zaključno sa aprilom 2010. ovo pravo ostvarilo je 3605 nezaposlenih majki. 

Prava po osnovu trudnoće, poroda i njege djeteta u Brčko Distriktu BiH

Naknada plate ženi-majci, odnosno ocu, usvojiocu ili staraocu djeteta koji su u radnom odnosu, za vrijeme dok odsustvuju s posla radi trudnoće, porođaja, odnosno njege djeteta ostvaruje se u skladu sa propisima o radnim odnosima koji važe u Brčko Distriktu Bosne i Hercegovine. Zakonom o radu BD BiH određeno je da zaposlenik ima pravo na naknadu plate za period u kojem ne radi zbog porodiljskog odsustva. 
Za vrijeme privremene spriječenosti za rad zbog komplikacija prouzrokovanih trudnoćom i porođajem naknada plate u Brčko Distriktu iznosi 100% od osnovice

U skladu sa Zakonu o zdravstvenom osiguranju Brčko Distrikta Bosne i Hercegovine naknada plate se obračunava od osnovice koju predstavlja prosječna plata isplaćena osiguraniku u posljednja tri mjeseca koja prethode mjesecu u kojem nastupi slučaj na osnovu kojeg se stiče pravo na naknadu. Naknada plate se utvrđuje u visini od 100% od osnovice za naknadu, s tim da ne može biti ispod minimalne plate za mjesec za koji se naknada obračunava, niti iznad maksimuma koji određuje Skupština Distrikta, na osnovu prijedloga Fonda zdravstvenog osiguranja i prethodnog mišljenja Odjela za zdravstvo. Za vrijeme privremene spriječenosti za rad zbog komplikacija prouzrokovanih trudnoćom i porođajem naknada plate iznosi 100% od osnovice. Za realizaciju prava na naknadu plate nadležan je Fond zdravstvenog osiguranja BD BiH.

U skladu sa članom 10. Zakona o dječijoj zaštiti BD BiH majke koje nisu u radnom odnosu ostvaruju pravo na majčinski dodatak. Majčinski dodatak se isplaćuje u trajanju od tri mjeseca i iznosi 15% od prosječne plate u Brčko Distriktu utvrđene prema posljednjem objavljenom podatku Uprave prihoda BD BiH. Za mjesec maj 2010. godine iznos majčinskog dodatka je bio 119 KM. Za realizaciju isplata po osnovu prava na majčinski dodatak nadležan je Pododjel za socijalnu zaštitu BD BiH i isplata se, prema informacijama iz Odjela za zdravstvo i ostale usluge BD BiH, vrši svakog mjeseca. 

POSLJEDICE PROBLEMA 
Ovakva podijeljena nadležnost i neujednačena prava dovode do pravne nesigurnosti i diskriminacije žena, koje na različite načine ostvaruju ili im se osporava i onemogućava ostvarivanje prava na naknadu za vrijeme porodiljnog dopusta. Usljed teške ekonomske situacije u zemlji i smanjenog priliva sredstava u budžete sve češće pristižu informacije s terena o smanjenu obima ili čak ukidanja pojedinih prava po osnovu trudnoće, poroda i njege djeteta. S druge strane, iz istog razloga, u nekim područjima dolazi do kašnjenja u refundiranju poslodavcima iznosa za naknade umjesto plaće zaposlenim porodiljama kao i isplatama novčane pomoći za porodilje koje nisu u radnom odnosu. 
BiH se suočava sa opadanjem trenda nataliteta i fertiliteta te povećanjem trenda mortaliteta u posljednjih deset godina što se značajno odražava na populacijsku politiku zemlje, te je važno da se ovi indikatori uključe u reforme sektorskih politika

Ovakva situacija dodatno doprinosi usložnjavanju ozbiljnih demografskih i populacijskih problema u našoj zemlji. BiH se suočava sa opadanjem trenda nataliteta i fertiliteta te povećanjem trenda mortaliteta u posljednjih deset godina, što se značajno odražava na populacijsku politiku zemlje, te je važno da se ovi indikatori uključe u reforme sektorskih politika. Prirodno kretanje stanovništva, praćeno stopama vitalne statistike, prema podacima Agencije za statistiku BiH, pokazuje upozoravajuće tendencije. Stopa nataliteta ima tendenciju blagog opadanja od 9,9 promila u 2001. do 9 promila u 2009. godini dok stopa mortaliteta bilježi lagani porast. Na ovaj problem se kontinuirano upozorava u izvještajima različitih institucija i organizacija u BiH.

Neadekvatna i nesistemski riješena podrška porodiljama utiče i na porast negativnog trenda rađanja u kasnijoj dobi koji u posljednjim godinama sve više prate i žene u BiH. Podaci iz bosanskohercegovačkih klinika ukazuju na sve veći broj žena koje se na prvu trudnoću odlučuju nakon tridesete godine života. Također i podaci Agencije za statistiku BiH pokazuju porast prosječne starosti žena kada rađaju prvo dijete. Sa stanovišta ljekara rađanje u kasnijoj dobi nije preporučljivo zbog velikog broja rizika, kako za majku tako i za dijete, što dalje uzrokuje probleme i za državu usljed potrebe za pojačanom brigom i izdvajanjima za takve slučajeve. 

Nezaposlene trudnice iz BiH koje imaju hrvatsko državljanstvo odlaze da se porode u susjednu Hrvatsku kako bi tamo ostvarile mjesečnu naknadu od najmanje 400 KM
Pored ovih problema zabilježen je i porast ekonomskih migracija trudnica i porodilja, kako iz BiH u susjedne zemlje, tako i unutar zemlje. Čest je slučaj da nezaposlene trudnice iz BiH koje imaju hrvatsko državljanstvo odlaze da se porode u susjednu Hrvatsku, kako bi ostvarile mjesečnu naknadu od najmanje 400 KM. Ova pojava posebno je izražena u Hercegovačko-neretvanskom i Zapadno-hercegovačkom kantonu. S druge strane, Zapadnohercegovački kanton, nakon uvođenja davanja naknada i novčane pomoći porodiljama bilježi pojavu prijava porodilja iz Mostara i Čitluka budući da u HNK ovo pitanje upoće nije zakonski regulirano. Međutim ne susreću se samo ova dva kantona sa ovim problemom. Prisutne su i masovne migracije u Kanton Sarajevo, na čijem području se porodiljne naknade najredovnije isplaćuju kao i migracije između drugih administrativnih jedinica u BiH.

Također, zaposlene porodilje, usljed smanjenog obima naknade u odnosu na plate ili obračunavanja naknade u odnosu na prosječnu platu na nivou administrativne jedinice, a ne njihovu osobnu (kao što je slučaj u kantonu Sarajevo), prekidaju porodiljsko odsustvo mnogo ranije nego što bi to činile kada bi primale naknade u punom iznosu ili na temelju njihovih prosječnih plata. Na ovaj način, pored majki, indirektno su diskriminirana i njihova djeca kojima je onemogućena majčinska briga i njega do jedne godine njihovog života. S druge strane, usljed niskih plata i neadekvatnih porodiljskih naknada žene nisu u mogućnosti da plaćaju državne ili privatne vrtiće, tako da  odlaze sa tržišta rada na koje se kasnije jako teško vraćaju. 


Ovo su samo neke od mnogobrojnih posljedica koje uzorkuju problemi usljed neujednačenih  i neadekvatnih porodiljnih naknada koje, ukoliko ne budu ozbiljno shvaćene i ne posveti im se dužna pažnja, mogu ozbiljno utjecati na smanjenje nataliteta te zdravlje majki i njihove djece.    

PREPORUKE
Evidentno je da je pitanje različitog reguliranja zaštite majčinstva u BiH već dugo izvor diskriminacije majki porodilja i  drastično kršenje ljudskih prava, za što je prema međunarodnim standardima odgovorna država. Ako uzmemo u obzir da se u našoj zemlji  bilježi stalno smanjenje nataliteta, posebno u onim dijelovima gdje pitanje zaštite majčinstva nije adekvatno regulirano, jasna je potreba usmjeravanja pažnje nadležnih institucija na rješavanje ovog pitanja. 
Utvrditi mehanizme za unaprjeđenje položaja majki porodilja u kantonima u kojima nisu utvrđena prava na porodiljne naknade ili se utvrđena prava ne ostvaruju!
U narednom periodu potrebno je da se ispune osnovni preduvjeti kako bi se  pitanje reguliranja mačinstva u BiH riješilo na najbolji mogući način. 
U tom pravcu, prije svega potrebno je uvesti rodno odgovorno budžetiranje u proces planiranja i izrade budžeta na svim nivoima vlasti u BiH i kreirati državnu politiku u kojoj će biti postavljeni okviri za zaštitu porodice i djece u pravcu adekvatnog i ujednačenog reguliranja ove oblasti u cijeloj Bosni i Hercegovini.

Na nivou Federacije BiH potrebno je ubrzati aktivnosti na donošenju Zakona o zaštiti porodice sa djecom u cilju obezbjeđivanja dostupnosti i ujednačenosti ovih prava u cijeloj FBiH. Takođe, potrebno je pokrenuti aktivnosti na formiranju posebnog budžetskog fonda za dječiju zaštitu u cilju obezbjeđenja sredstava za redovnu isplatu nakanada u oblasti zaštite porodice sa djecom, te  donijeti novi pravni okvir za uređenje pitanja zaštite porodice sa djecom. Potrebno je utvrditi mehanizme za unaprjeđenje položaja majki porodilja u kantonima u kojima nisu utvrđena prava na porodiljne naknade ili se utvrđena prava ne ostvaruju.
Stečena prava porodilja u Republici Srpskoj ne bi trebalo narušavati izmjenama zakona koji bi još više teret porodiljnih naknada prebacili na poslodavca
Pravni okvir Republike Srpske je djelimično zadovoljavajući po pitanju porodiljnih naknada u odnosu na porodilje. Vlada Republike Srpske treba preuzeti obavezu isplate bruto naknade za porodiljsko odsustvo, te obezbijediti da se stečena prava porodilja u Republici Srpskoj ne narušavaju izmjenama zakona koji bi još više teret porodiljnih naknada prebacili na poslodavca. U budžetu Republike Srpske potrebno je obezbjediti dovoljno sredstava za isplatu porodiljnih naknada i materinskog dodatka, te uskladiti visinu materinskog dodatka sa troškovima života. Isto tako  u  Zakonu o radu treba uvesti mogućnost ravnomjernog korištenja roditeljskog dopusta, bez obzira je li majka zaposlena ili ne.
Naglašavamo potrebu hitnog normativnog uređenja ovog pitanja, kako bi država svim majkama u BiH obezbijedila jednak tretman i pravo na porodiljsku naknadu, a čime će ujedno posebna pažnja biti data povećanju nataliteta. 
U okviru projekta rodno odgovorno budžetiranje  kao dio reformskih promjena na  putu europskih integracija i jačanje prava žena u BiH Udruženje Vesta i Udružene žene Banja Luka će dati svoj doprinos u rješavanju navedene problematike izradom Akcionog plana za unaprijeđenje položaja majki porodilja uz korištenje procesa gender senzibilizacije entitetskih i kantonalnih budžeta.
Ovaj dokument sačinjen je u okviru projekta Rodno odgovorno budžetiranje kao dio reformskih promjena na putu evropskih integracija i osnova za jačanje prava žena u BiH. 

              Projekat implementira: 



                           Partner u realizaciji:

Udruženje VESTA




           Udružene žene Banja Luka

Đorđa Mihajlovića 4, 75 000 Tuzla


           Kalemegdanska 18, 51 000 Banja Luka

Tel: + 387 (0)35 36 36 90



           Tel/fax: 051 462 146

Fax: + 387 (0)35 277 455



           E-mail: office@unitedwomenbl.org
E-mail: vesta@vesta.ba    



            Web: www.unitedwomenbl.org
                     Web: www.vesta.ba
Realizaciju projekta finansira:

Ovaj projekat finasira Europska unija. 
Ovaj dokument je nastao uz pomoć Europske unije. Sadržaj ovog dokumenta je isključiva odgovornost Udruženja Vesta i ni u kom slučaju ne predstavlja stanovišta Europske unije i UNWOMEN.
Udruženje Vesta je nevladina, neprofitna i nestranačka organizacija koja putem vlastitog i partnerskih medija i mreže bosansko-hercegovačkih nevladinih organizacija, kroz programe građanskog obrazovanja podstiče aktivno sudjelovanje građana te pokreće i vodi procese društvenih promjena, koji za cilj imaju jednakopravnost svih grupa i socio-ekonomsko osnaživanje društva.


Naša vizija podrazumjeva društvo aktivnih građana koji koriste Vestu za detekciju, iniciranje i reagiranje na potrebne društvene promjene. U takvom svjetlu, Vesta je prepoznata kao lider nacionalne mreže nevladinih organizacija i društveno odgovornih medija, kojem se građani Bosne i Hercegovine sa povjerenjem obraćaju. U cilju zadovoljenja potreba građana Bosne i Hercegovine koji žele biti aktivni sudionici promjena, Vesta realizira projekte u sklopu dva osnovna programa: Program razvoja lokalnih zajednica uz aktivno sudjelovanje građana i Program razvoja participativnih i društveno odgovornih medija.


� HYPERLINK "http://www.vesta.ba" �www.vesta.ba�


vesta@bih.net.ba








Gender osjetljivi budžeti kao dio reformskih promjena na putu europskih integracija i osnova za jačanje prava žena u BiH


S ciljem doprinosa jačanju uloge civilnog društva u promociji ljudskih prava i demokratskih reformi u BiH u skladu sa odredbama procesa europskih integracija Udruženje Vesta iz Tuzle u partnerstvu sa Udruženim ženama iz Banja Luke realizuje projekt ''Gender osjetljivi budžeti kao dio reformskih promjena na putu europskih integracija i osnova za jačanje prava žena u BiH''.


Projekt se realizuje na području BiH tokom 2010. i 2011. godine. Realizaciju projekta podržava Europska unija, kroz program EIDHR-a. Projekt je specifično usmjeren na unaprijeđenje položaja žena ostvarivanjem ljudskih prava majki porodilja u BiH kroz uključivanje i koordiniranu akciju organizacija civilnog društva u proces zagovaranja za gender osjetljive budžete na entitetskim i kantonalnim nivoima.











